
Հետազոտական աշխատանքի նպատակը, խնդիրներն ու օբյեկտը 

 

Նպատակը  

Հետազոտական աշխատանքի նպատակը մաթեմատիկայի դասընթացում 

սովորողների արժեհամակարգի ձևավորումը: 

 

Խնդիրները  

Աշխատանքի հիմնական խնդիրն է բացահայտել մաթեմատիկա առարկայի 

կրթական ներուժը սովորողների դաստիարակության գործում: 

 

Օբյեկտը  

Հետազոտական աշխատանքի օբյեկտը անձի արժեհամակարգի ձևավորման 

միջոցներն են 

Առարկա-Կիրառությունը 

Մեթոդը – Վերլուծություն, դիտարկում, քննարկում, գրականության 

ուսումնասիրություն 

Ներածություն 

Արժեքային կրթությունը ի սկզբանե կրթության անքակտեի բաղադրիչն է եղել: 

Ինչպես ամբողջ աշխարհում, Հայաստանում էլ այսօր արժեքային կրթությունը 

հասարակությանը հուզող խնդիրներից մեկն է: 

Հանրակրթության բնագավառում պետական քաղաքականության հենքը ազգային 

դպրոցն է, որի գլխավոր նպատակը համակողմանիորեն զարգացած, 

հայրենասիրության, պետական մտածողության, մարդասիրության, ժողովրդավար 

արժեքներով դաստիարակված և մասնագիտական կողմնորոշում ունեցող անձի 

ձևավորումն է:  

Ժամանակակից աշխարհում տեղի ունեցող ժողովրդավարական, քաղաքական, 

հասարակական,մշակութային, տնտեսական մի շարք իրադարձություններով 

պայմանավորված՝ փոխվում են հասարակության զարգացման հիմքում ընկած 

կարևոր համակարգեր և ոլորտներ:  

Մարդկության զարգացման նոր մարտահրավերները հանգեցնում են անձի 

արժեքային համակարգի, վերաբերմունքի, վարքագծի, աշխարհընկալման 

փոփոխությունների: Այսօրվա սովորողների արժեքային համակարգի ձևավորումը 

ուղղակիորեն կապված է հասարակության մեջ տեղի ունեցող փոփոխություններով: 

Նորագույն տեխնոլոգիաները, ծրագրերը, աշխարհում տեղի ունեցող 

փոփոխությունները թելադրում են նորովի մոտեցումներ յուրաքանչյուր սովորողի 

հանդեպ: 

Արժեքների և վերաբերմունքների շատ վարքագծեր ձեռք են բերվում դեռ վաղ 

հասակից և հետագայում կարող են զարգանալ առավել խորությամբ, ուստի 

դաստիարակության գործառույթը անհրաժեշտէ իրականացնել ոչ թե աշակերտի 

վարքի մեջ այս կամ այն շեղումը նկատելիս համապատասխան խրատներ տալով, այլ 

յուրաքանչյուր առարկայի, այդ թվում նաև մաթեմատիկայի դասավանդման 

գործընթացում դաստիարակության բովանդակությունը կազմող արժեքների 

հետևողական ձևավորմամբ և զարգացմամբ: 

Գլուխ 1: Մաթեմատիկան աշխարընկալման համընդհանուր միջոց 

1. 1 Թեմայի արդիականությունը 

Աշխարհաքաղաքական փոփոխությունների այս դարաշրջանում ազգովի ստիպված 

ենք դիմակայելու շատ մարտահրավերների: Ուստի մեր երկրին պետք են գիտակից, 

հոգևոր արժեքներով հարուստ, բարձր բարոյականության տեր, աշխատասեր, ուժեղ 

կամքի տեր հայրենապաշտ սերունդ, որը նաև մեր՝ մանկավարժներիս պարտքն է: 

Այս հետազոտական աշխատանքի նպատակն է բացահայտել ու ներկայացնել 

մաթեմատիկայի վիթխարի ներուժը սովորողների արժեհամակարգի ձևավորման 

գործում: 

 

 

1. 2 Մաթեմատիկան աշխարհաճանաչման միջոց 

«Ձեր համոզմունքները կերտում են ձեր մտքերը, ձեր մտքերը դառնում են ձեր 

խոսքերը, ձեր խոսքերը դառնում են ձեր գործողությունները, ձեր գործողությունները 

դառնում են ձեր սովորությունները, ձեր սովորությունները կերտում են ձեր 

արժեքները, ձեր արժեքները կերտում են ձեր ճակատագիրը»: 

Մահաթմա Գանդի 

 

Սովորողների մոտ արժեհամակարգի ձևավորման և նրա հարաբերական 

կայունության ապահովման հանրակրթության բնագավառում կարևոր և 

անփոխարինելի նշանակություն ունեն բոլոր ուսումնական առարկաները, որոնց 

թվում, այնուամենայնիվ, արժեքների ձևավորման առումով չափազանց մեծ է 

մաթեմատիկա առարկայի դերը: 

Մաթեմատիկան աշխարհաճանաչման յուրատեսակ և համընդհանուր միջոց է: 

Մաթեմատիկական մեթոդներին տիրապետելը խթանում է սովորողների 

հետաքրքրությունները, նպաստում մտածողության զարգացմանը:  

Մաթեմատիկայի հիմնական նպատակն է՝ մաթեմատիկական հասկացություններով 

աշխատելու, խնդիրներ և վարժություններ լուծելու միջոցով խթանել սովորողների 

մտավոր ունակությունների զարգացումը, սովորոցնել հստակ  ձևակերպել մտքերը, 

կատարել գրագետ դատողություններ, արագ կողմնորոշվել տարբեր 

իրավիճակներում, գնահատել ճշմարիտը: Այսպիսով, «մաթեմատիկա» առարկայի 

ուսուցումը նպատակաուղղված է Հանրակրթության պետական չափորոշիչներով 

սահմանված շրջանավարտի նկարագրին միտված վերջնարդյունքների ձևավորմանը:  

Բոլոր ժամանակներում մարդն ունեցել է սրբություններ և իր համար շատ կարևոր 

արժեքներ: Երբ խոսում ենք արժեքների մասին, մենք խոսում ենք մեզ համար կարևոր 

բաների մասին: Կան արժեքներ, որոնց կրողը լինելը պարտադիր է և դրանց 

կարևորումը չպետք է թողնել անհատի ընտրությանը: Այդպիսի արժեքները 

բացարձակ են և մնայուն՝ հայրենասիրությունը, բարին, գեղեցիկը, սերը … հավատը, 

որոնք պետք է ձևավորվեն և զարգանան ուսումնառության ընթացքում: 

Բացահայտված է մաթեմատիկայի վճռական դերը մտածողության և,  ընդհանրապես, 

ճշմարտական արժեքների ձևավորման և զարգացման գործում: Խոսքը վերաբերում է 

մաթեմատիկական լեզվին, նրա հասկացությունների, դատողությունների և 

եզրահանգումների հստակությանը, պարզությանը և տրամաբանական խստությանը: 

Բոլոր սովորողները սկսած փոքր տարիքից գիտակցում են, որ գործ ունեն 

անառարկելի ճշմարտությունների հետ: Նրանց մոտ ձևավորում են մեծ հավատ 

մաթեմատիկական գիտելիքների, նրա կիրառությամբ ստացած արդյունքների 

հավաստիության նկատմամբ, իսկ երբ այդ արդյունքները ստանում են իրենց 

ուժերով, ապա դա նաև երջանկություն է:  

Փորձենք պարզել՝ ինչ արժեք կարող են ձևավորել թեորեմները: Նկատենք, որ 

յուրաքանչյուր թեորեմ ոչ ակնհայտ ճշմարտություն է, որը պետք է ապացուցվի կամ 

հերքվի:Աշակերտը հասկանում է, որ պատասխանատու է իր խոսքերի ու 

գործողությունների համար, որ իր մտածածը կամ ուրիշի արտահայտած մտքերը 

միշտ չէ, որ ճշմարիտ են: Թեորեմի ապացուցման ընթացքում սովորողը կարողանում 

է օգտվել արդեն ապացուցված հայտնի փաստերից, հասկանում է, որ նպատակի, 

կյանքի մարտահրավերներին դիմակայելու համար անհրաժեշտ է կամք և 

վճռականություն, դառնում է լավատես, հասկանում է, որ կյանքում հարկ է լինում 

ապացուցել սեփական տեսակետը, հերքել ուրիշների ասածները, պաշտպանել իր 

թեկնածուին: 

Բայց կարող է տեղի ունենա նաև հակառակ պրոցեսը. Աշակերտը իր ուժերի 

նկատմամբ դառնա թերահավատ: Այստեղ արդեն պետք է գործի ուսուցչի 

վարպետությունը: 

Թեորեմների ապացուցման ընթացքում ձևավորվում է նաև գեղագիտական 

ճաշակ,մասնավորապես, գեղագիտական ճաշակի այնպիսի արտահայտություններ, 

ինչպիսին են՝խոսքը, նրա հստակությունը, հիմնավորվածությունը, 

փաստարկվածությունը և տրամաբանական խստությունը։  

 

Գլուխ 2: Բարոյական արժեքներ 

Ժողովրդավարական համակարգերի հատուկ կրթությունը ենթադրում է արժեքների 

ձևավորմանն ուղղված կրթություն: Այստեղ հիմնական արժեքը մարդն է, որի 

բարօրությունը համարվում է առաջնային խնդիր: Բարոյական արժեքները կազմում 

են մարդու արժեքային համակարգի կարևորագույն բաղադրիչ: Բարոյական 

արժեքներ են՝ 

 Բարություն 

 Առաքինություն 

 Կյանքի իմաստ 

 Երջանկություն 

 

Մաթեմաթիկական կրթությունը բարիք է իր կիրառական նշանակությամբ, 

սովորողների մտածողության, ինտելեկտի ձևավորման և զարգացման 

գործառույթներով: Երբ մաթեմատիկական կրթությունը ձևով հասանելի լինելով, բայց 

բովանդակությամբ հասանելի չի դառնում աշակերտին, ապա վերջինս չի ցանկանում 

մասնակցել դասերին, ատելությամբ կամ անտարբերությամբ է լցվում առարկայի 

նկատմամբ, նախանձում է լավ սովորող աշակերտին (իսկ նախանձը չարիքների 

ակզբնաղբյուրն է): Այստեղ մեծ է ուսուցիչների անելիքը: Նրանք իրենց 

վերաբերմունքով ու վարքագծով պետք է բարություն դրսևորեն. Աջակցեն, օգնեն, 

խրախուսեն այդպիսի աշակերտներին, գտնեն ուղիներ նրանց ուշադրության 

կենտրոնում պահելու, նրանց ինքնասիրությունը չվիրավորելու համար: Դա կարող է 

լինել խնդրի թարգմանությունը, գրառումը, գծագիր կատարելը, կիրառական 

նշանակության մասին խոսելը: ուսուցիչը չպետք է լինի հիշաչար, վրեժխնդիր, 

անբարյացակամ կամ անհանդուրժող: 

 

 

 

2.1 Հանդուրժողականություն 

Շատ կարևոր է ուսուցման ընթացքում իրականացնել հանդուրժողականության 

ձևավորումը: Առաջին հերթին այն կարող է իրականացվել աշակերտի սխալվելու 

նկատմամբ ուսուցչի հանդուրժողականությամբ: Աշակերտը չպետք է վախենա 

սխալվելուց: Նա կարող է սովորել նաև իր սխալների հիման վրա: 

Ուսուցիչը պետք է հանդուրժող լինի նաև տրված հարցի՝ աշակերտի կողմից 

ուշացված պատասխանի նկատմամբ: Կշռադատված պատասխանը կարող է նաև ուշ 

ստացվել:  

Մաթեմատիկայի ուսուցումը հնարավորություն է տալիս նաև կազմակերպել 

աշակերտների փոխօգնություն վարժությունների և խնդիրների լուծման, թեորեմների 

ձևակերպման և դրանց ապացույցների ըմբռնման խմբային աշխատանքների 

ժամանակ, ինչը կարող է նպաստել բարու որակի ձևավորմանը աշակերտներից մեկի 

մոտ՝ անշահախնդիր օգնություն ցույց տալու, իսկ մյուսի մոտ՝ երախտագիտության 

զգացմունքի  դրսևորման միջոցով, ինչը նույնպես բարության հատկանիշ է: ։ 

Արդյունքում ձևավորվում է բարյացակամություն և հարգալից վերաբերմունք: 

 

2.2 Արդարություն 

Մաթեմատիկական դատողությունները, եզրահանգումները հիմնականում 

ընկալվում են որպես արդար գործընթացներ, քանի որ ունեն իրենց տրամաբանական 

հիմնավորումները կամ ապացուցումները: Մաթեմատիկայի ուսուցումը՝ 

սովորողների մոտ հիմնավորված ապացուցումների և փաստարկումների 

կարողությունների ձևավորման և զարգացման խնդիրների իրագործմամբ, 

նպաստում է նաև արդարության ձևավորման գործընթացին: 

Աշակերտների մոտ արդարության ձևավորման գործընթացին ուսուցիչը նպաստում է 

իր անկողմնակալ վերաբերմունքով: Եթե ուսուցիչը ինչ-որաշակերտի անընդհատ 

պահում է ուշադրության կենտրոնում, իսկ մյուս աշակերտն ընդհանրապես դուրս է 

մնում ուսումնական գործընթացից, ապա ուսուցիչը կատարում է գործողություններ, 

որոնք երկրորդ աշակերտին զրկում են իր հասանեիք արժեքը ստանալու 

իրավունքից, նրա մոտ առաջանում է ատելություն այդ արժեքների նկատմամբ: Սա 

կրկնակի անարդարություն է, որը հաճախ աշակերտի մոտ ատելություն է 

առաջացնում նաև ուսուցչի նկատմամբ: 

Արդարության բարոյական բովանդակությունը մարդու արժանապատվության և 

իրավունքի հարգելու պահանջն է: Հաճախ իրավունքի խախտումը տեղի է ունենում 

իրավունքը չիմանալու հետևանքով: Կիրթ մարդը հնարավորություն ունի տեղյակ 

լինելու ուրիշների իրավունքների մասին և անտեղյակության պատճառով նման 

խախտումներ թույլ չտալ: 

Աշակերտը պետք է գիտակցի, որ դասը խանգարելով ոտնահարում է ընկերների 

սովորելու իրավունքը, վիրավորում է ուսուցչի արժանապատվությունը, որն 

անարդարության արտահայտություն է: 

Եթե ուրիշի նկատմամբ արդարության պահպանումը ենթադրում է իր 

պարտականությունների կատարում, ապա սեփական անձի նկատմամբ 

արդարության պահպանումը նշանակում է սեփական իրավունքների 

պաշտպանություն: 

 

2.3 Երջանկություն 

Երջանկությունը բարոյական արժեք է: Երջանկությանը նպաստող կարևոր 

կողմնորոշիչ է լավատեսությունը: Ճիշտ կազմակերպելու դեպքում 

մաթեմատիկական կրթությունը մարդուն զինում է պլանների, նպատակների 

նախանշման և դրանց իրացման համար անհրաժեշտ հոգևոր որակներով, նպաստում 

նրա մոտ լավատեսական որակների ձևավորմանը: Իսկ երբ կրթությունը ճիշտ չի 

կազմակերպվում, և սովորողը ձեռք չի բերում այն հոգևոր արժեքները, որ կարող է 

տալ մաթեմատիկական կրթությունը, ապա կյանքում հանդիպելով իր ուժերից վեր 

առաջադրանքների՝ չի կարողանում դրանք իրականացնել: Նա վատատես դառնալու 

խիստ պատճառներ կարող է ունենալ: 

Մաթեմատիկական որոշ խնդիրների լուծման համար ցուցաբերած համառությունը, 

հույսը չկորցնելը, հետևողականությունը, մտքի լարումը հանգեցնում են ոգու 

արիության դրսևորումներին, որոնք բարձրացնում են մարդուն, մեծացնում նրանում 

ոգեղեն արժեքը: 

 

2.4 Ստեղծագործական արժեք 

Երջանկության արտահայտություններից մեկը ստեղծագործությունն է, երբ 

մասնագիտական գործունեությունը վերածվում է ոչ թե զուտ պարտականության 

կատարման, այլ ստեղծագործության: Գեղեցիկ, հասկանալի ու հետաքրքիր 

կազմակերպված դասը, որը վեր է ածվում աշխատանքային ու ստեղծագործական 

մթնոլորտի (որտեղ արժևորված են բոլոր սովորողները, տիրում է փոխօգնության ու 

սիրո մթնոլորտ) նույնպես ստեղծագործություն է: 

«Երբ յուրաքանչյուր աշակերտի աչքերից ճառագում են նրա հոգու մաքրությունն ու 

անաղարտությունը՝ պատրաստ հոգևոր արժեքների հետ հաղորդակցման ու դրանց 

ընկալումից առաջացած բերկրանքի, աստվածային մի ստեղծագործություն է՝ շատ 

ավեի բարձր, քան մարդկային ամենամեծ ստեղծագործությունն է, որբ ուսուցիչը 

կարողանում է իր հոգուց հանել համահունչ անդրադարձներ, աշակերտի հոգու մեջ 

ցանել ճշմարիտ արժեքներ և այնտեղ տեսնել դրանցից ծնված բերրանքը, մեծագույն 

ստեղծագործություն է» (Մաթեմատիկան դպրոցում, թիվ 2(71) 2010): Իսկ 

մաթեմատիկայի դասը նման ստեղծագործություն դառնալու ավելի մեծ 

հնարավորություն ունի: 

Մաթեմատիկական կրթությունը նպաստում է սովորողների ստեղծագործական 

ունակությունների ձևավորման ու զարգացման գործընթացին: 

Տեսական նյութի ուսումնասիրության ժամանակ հասկացությունների ու նրանց 

հատկությունների ինքնուրույն ապացուցումները, խնդիրների ու վարժությունների 

լուծումները որոշ դեպքերում ստեղծագործական մոտեցում են պահանջում: 

ուսուցիչը կարող է իր յուրաքանչյուր դաս վերածել ստեղծագործության: 

Գլուխ 3: Միջառարկայական կապ 

Խոսքի կուլտուրայի ձևավորման համար առաջնային նշանակություն ունի մայրենի 

լեզվի իմացությունը, վերջինիս ճիշտ դրվածքն ու զարգացումը՝ որպես բոլոր 

ուսումնական առարկաների յուրացման առաջնային նախապայման: 

Մաթեմատիկայի որոշ խնդիրներ չլուծելու պատճառը շատ եպքերում խնդիրը 

մայրենի լեզվով ճիշտ ընթերցելու և ընկալելու անկարողությունն է: 

Մաթեմատիկական կրթությունն էլ իր հերթին նպաստում է մայրենի լեզվի 

իմացության խորացմանը: Օրինակ, հայոց լեզվում զանազան առարկաների 

փոփոխությունը նշելիս «ավելացնել» բառին զուգընթաց գործածվում են. 

Առարկաների մեծությունը «Ավելացնել» բառի փոխարեն գործածվող բառ 

Երկարություն Մեծացնել, երկարեցնել, բարձրացնել, խորացնել, կցել, 

ձգել, լայնացնել, միացնել 

Մակերես Մեծացնել, ընդարձակել, լայնացնել, կցել, միացնել 

Ծավալ Մեծացնելկցել, կցել, ընդարձակել, 

Ժամանակ Մեծացնել, երկարացնել, ձգել 

Արագություն Մեծացնել, բարձրացնել 

Ջերմություն Մեծացնել, տաքացնել, բարձրացնել 

Գին  Մեծացնել, թանկացնել, բարձրացնել 

 

Նմանատիպ աղյուսակ կարելի է կազմել նաև հանման ժամանակ:  

Սյունիքի մարզի լեզվի ուսուցիչների շրջանում կատարած հարցումներից (2022թ.) 

պարզեցի, որ մաթեմատիկական հասկացություններից հաճախ կիրառվում են նաև 

լեզվի ուսուցման ժամանակ: Ինչպես օրինակ. 

 Հավասարության հասկացությունը օգտագործում են հոմանիշ բառերի 

բացատրության ժամանակ։ 

Օրինակ՝ Պարզ = վճիտ = մաքուր = զուլալ(պարզ, վճիտ, մաքուր, զուլալ բառերը 

հոմանիշներ են) 

 Հակադիրի հասկացությունը՝ հականիշ բառերի բացատրության ժամանկ 

-Գեղեցիկ =  տգեղ(գեղեցիկի հականիշ բառը տգեղն է) 

-Նիհար = գեր(նիհար,հականիշը գեր) 

-Բարակ = հաստ(բարակ բառի հականիշը հաստ բառն է) 

 

Օրինակ 2: Գումարման գործողությունը բառակազմության ժամանակ 

Արմատ + ածանց = նոր բառ 

 Մարդ + ություն = մարդկություն 

 

Արմատ + արմատ = նոր բառ 

 Գիրք + տուն = գրատուն 

Անհավասարությունը՝որակական ածականի աստիճանները բացատրելիս (մեծ է, 

ավելի մեծ է), գոյականի թիվը բացատրելիս՝ եզակի թիվ,երբ առակայի քանակը 1 է, և 

հօգնակի,երբ քանակը >1։ 

 

Գլուխ 4: Մաթեմատիկական լեզուն՝ որպես կրթական արժեք 

Հանրահաշիվը լեզու է, որի միջոցով գրառվում և լուծվում են առօրյա կյանքում և 

գիտության տարբեր բնագավառներում առաջացած խնդիրները: 

Մայրենի լեզվով գրառված տեքստային շատ խնդիրներ ճիշտ թարգմանելով 

հանրահաշվի լեզվի՝ ստանում ենք այդ խնդրի մաթեմատիկական մոդելը: 

Ընդհանրապես, մաթեմատիկական լեզուն իրական աշխարհի ուսումնասիրության 

համար կառուցված լեզու է: Այդ լեզվի միջոցով են մոդելավորվում իրական աշխարհի 

շատ երևույթներ, այսինքն՝ կազմվում է տվյալ երևույթի մաթեմատիկական մոդելը և 

լուծելով մաթեմատիկական  խնդիրը, պարզվում է մոդելավորված երևույթի հետ 

կապված շատ հարցեր։ 

Օրինակ. 

  Բանկում ավանդ դրված a դրամը ինչքա՞ն կդառնա n տարի անց, եթե բանկի 

տարեկան տոկոսադրույքը p% է: 

Ուրեմն՝ մաթեմատիկայի իմացությունը նաև ճշմարտային արժեքի բացահայտման 

կարևոր միջոց է: 

Մաթեմատիկայի ուսուցման գործընթացում կիրառական խնդիրների լուծման 

միջոցով անհրաժեշտ է աշակերտների մոտ ձևավորել հավատ, որ ինքը 

մաթեմատիկական գիտելիքների շնորհիվ ստանում է ճշմարտային արժեքի 

բացահայտման հնարավորություն: Առանց մաթեմատիկայի անհնար է կատարել 

արժեքավոր ուսումնասիրություններ բնական և անգամ հասարակական 

գիտությունների բնագավառում: 

Գլուխ 5: Հայրենաճանաչողական արժեքների ձևավորումը 

մաթեմատիկայի ուսուցման ընթացքում 

5.1 Հայրենաճանաչություն 

 

«Կարևոր է, որ դու պատրաստ լինես մեռնել հայրենիքի համար, բայց ավելի կարևոր է 

ապրել հայրենիքի համար»: 

Թեոդոր Ռուզվելտ 

 

Հայրենասիրությունը սովորողների արժեհամակարգում պետք է լինի առաջին 

տեղում: Հայրենասիրական դաստիարակության առանցքը հայրենիքի վերաբերյալ 

անսահման գիտելիքների շարքն է և այդ գիտելիքները ի նպաստ հայրենիքի 

բարօրությանն օգտագործելու պատրաստակամության ձևավորումը: 

Մաթեմատիկայի դասերին պետք է մեծ ուշադրություն դարձնել այդ արժեքի 

ձևավորմանն ու զարգացմանը: Ինչպես հումանիտար առարկաների դասերին են 

(հայոց լեզու, հայ գրականություն, հայոց պամություն և այլն) ձեռք բերում 

հայրենիքին վերաբերող գիտելիքներ, այդպես էլ մաթեմատիկայի ժամերին կարելի է 

լրացնել այդ գիտելիքների շարքը: Այս գործին լուրջ ավանդ են Համլետ Միքայելյանի 

հեղինակած դասագրքերը: 

Հայրենասիրական դաստիարակության ուղիներից մաթեմատիկական կրթության 

մեջ առանձնահատուկ տեղ են գրավում տեքստային խնդիրները, որոնք կարելի է 

դասակարգել երեք տիպի: Տեքստում առկա փաստերը պարունակում են պատմական 

տեղեկություններ, աշխարհագրական տեղեկություններ և տեղեկություններ 

գիտական ու մշակութային գործիչների վերաբերյալ: 

Բերենք խնդիրների օրինակներ. 

Խնդիր 1 

Ավարայրի ճակատամարտում, 451թվկանին, հայոց և պարսից բանակները միասին 

ունեին 155 հազար զինվոր, որից 90 հազարը կազմում էին պարսիկները: Որքա՞ն էր 

հայոց զինվորների քանակը: 

(Հ. Ս. Միքայելյան, Հանրահաշիվ 7-րդ դասարան, Էդիթ Պրինտ, Երևան, 2006թ., էջ 84, 

N 364) 

 

Խնդիր 2 

Հայազգի աշխարհահռչակ նկարիչ Հովհաննես Այվազովսկին ծնվել է 1817թ.-ի հուլիսի 

17-ին և ապրել 87 տարի 9 ամիս և 2 օր: Ե՞րբ է նա վախճանվել: 

(Հանրահաշիվ 7-րդ դասարան, Էդիթ Պրինտ, Երևան, 2006թ., էջ 105, N 461) 

 

 

Հարկ է նշել «Անանիա Շիրակացու խնդիրները»  

(Հանրահաշիվ 8-րդ դասարան, էջ 221): 

 

 

 

Խնդիր 3 (Պետրոս Պ. Ատրունի, Թվաբանություն, Կ. Պոլիս, 1934) 

Պարտիզպանմը 400 հատ կաղամբ պիտի տնկե և կուզե, ար այդ կաղամբները իրարմե 

կես մետր տնկվին: Եթե այդ կաղամբներով մեջը լեցուն քառակուսի մը կազմե, ի՞նչ 

տարածությամբ արտ մը պետք ունինք: 

(Հանրահաշիվ 8-րդ դասարան, Էդիթ Պրինտ, Երևան, 2007թ., էջ 36, վարժություն 178 ) 

 

 

Խնդիր 5 Դիցուք f-ը յուրաքանչյուր գետի առնչվում է նրա երկարությանը: Արդյո՞ք 

ճշմարիտ են հետևյալ բանաձևերը. 

ա) 

f(Արաքս) > f(Քուռ) 

f(Եփրատ) > f(Արաքս) 

 

բ) 

f(Տիգրիս) > f(Եփրատ) 

f(Արածանի) > f(Արաքս) 

 

Այսպիսի խնդիրների բազում օրինակներ կարելի է բերել:  

Երկրաչափության դասերին հայրենասիրական դաստիարակության ուղիներից 

կարելի է նշել հայկական ճարտարապետության, գորգագործության, կերպարվեստի 

առանձնահատկություններին առնչվող այլ հարցեր: Ցանկացած ճարտարապետական 

կառույցի ստեղծում պայմանավորված է մաթեմատիկական գիտելիքների 

կիրառմամբ: Առաջնահերթ անհրաժեշտություն է սովորողներին ծանոթացնել 

ազգային ու համազգային արժեքներին՝ նրանց մոտ ստեղծելով գեղեցիկը զգալու և 

գնահատելու արժեք: 

 

5.2 Ազգային արժեքներ 

Ազգային արժեքները գրավում են առանձնահատուկ տեղ մշակույթի ընդհանուր 

համակարգում: Մաթեմատիկայի դասավանդման ընթացքում կարևոր տեղ պետք է 

հատկացնել նաև ազգային արժեքներին: Ազգային լեզուն, որով շարադրվում է 

մաթեմատիկական նյութը, երկրի պատմության, պատմական և ներկա տարածքի, 

ազգային նվաճումների, ազգի հանրահայտ մարդկանց մասին պատմությունների 

վրա հենված մաթեմատիկական նյութերը սովորողների մոտ ձևավորում են ազգային 

արժանապատվության զգացումը, սերը հայրենիքի նկատմամբ: Նորից արժե 

հիշատակել  Համլետ Միքայելյանի 7-9 դասարարանների հանրահաշվի 

դասագրքերը։ 

5.3 Մաթեմատիկան ռազմահայրենասիրության համատեքստում 

Սովորողների հայրենասիրական և դրա մաս կազմող ռազմահայրենասիրական 

դաստիարակության հիմնախնդիրները մշտապես պետք է լինեն կրթական և 

ռազմական գերատեսչությունների ուշադրության կենտրոնում ։Երիտասարդ սերնդի 

հայրենասիրական դաստիարակությունը ներկայիս հրատապ խնդիրներից է: Այս 

խնդրի լուծմանը պետք է միտված լինի նաև մաթեմատիկական կրթությունը: 

Սովորողների մոտ հայրենասիրական արժեք ձևավորելու և զարգացնելու 

միջոցներից է մաթեմատիկա – ՆԶՊ միջառարկայական կապը, որը կարող է 

իրականացվել մաթեմատիկա և ՆԶՊ առարկաների համատեղ դասերի, գործնական 

աշխատանքների, միջոցառումների տեսքով: Մաթեմատիկայում ծրագրային նյութի 

շատ թեմաներում խնդիրները կարելի է վերցնել ռազմագիտությունից, այն 

կհետաքրքրի աշակերտին, որը դպրոցն ավարտելուց հետո պատրաստ կլինի տեղյակ 

ու գրագետ  զինվոր դառնալու: 

Բերենք խնդիրների օրինակներ, որոնք մշակվել են զինվորականների հետ 

հարցազրույցների արդյունքում: 

 

Խնդիր 1: Երկրաչափություն, Պրիզմայի ծավալի հաշվում 

Խրամուղու հատույթը հավասարասրուն սեղան է, որի ստորին և վերին հիմքերը 

համապատասխանաբար հավասար են 60սմ և 180սմ: Գտնել հողի այն ծավալը, որը 

պետք է հանել, եթե խրամատի երկարությունը 155մ է, իսկ սեղանի սրունքը 1մ: 

 

Խնդիր 2 

Հրետանավորը պայթյունը լսել է բռնկումից 15վրկ հետո: Ինչքա՞ն է հեռավորությունը 

հրետանավորից մինչև հարվածի տեղը (Ի՞նչ հեռավորության վրա է հարվածել): 

 

Խնդիր 3 

Հեռվում կանգնած միջին հասակի մարդու չափերը քանոնով չափելիս (Ձեր կանգնած 

դիրքից) ստացվում է 52մմ:  Որքա՞ն է Ձեր կանգնած կետից մինչև տվյալ մարդն եղած 

հեռավորությունը (Մարդու կրծքային մասը 80սմ է): 

 

Խնդիր 4 

Հորիզոնում գտնվող տանկի հետ կլոր մատիտը համեմատելիս այն ամբողջությամբ 

ծածկում է տանկը: Որքա՞ն է դիտակետից մինչև տանկն եղած հեռավորությունը: 

 

Վերջին երկու խնդիրները լուծելիս պետք է ծանոթանալ անկյան 1/1000-ի 

սահմանմանը և օգտվել 1/1000-ի բանաձևից՝ 

 

 

 

Որտեղ ԲԵԼ-ը նշանակետի բարձրությունն է 

Բ – բարձրություն 

Ե – երկարություն 

Լ – լայնություն 

 

Ա – անկյուն՝ հազարերորդականով: 

Սովորողին բացատրելով բանաձևի իմաստը՝ կհասկանա նրա արժեքը և 

միաժամանակ նաև «լավ» զինվորական դառնալու հեռանկար կունենա: 

  

Հ = ԲԵԼx1000  

            Ա 

Եզրակացություն 

Մաթեմատիկայի ուսուցման դասընթացում սովորողների արժեհամակարգի 

ձևավորմանն ու զարգացմանը նպաստում է՝ առաջին հերթին  դասավանդող ուսուցչի 

անկողմնակալ վերաբերմունքը, սերն ու հարգանքը աշակերտի նկատմամբ, 

համատեղ դասերը, խմբային, նախագծային ու հետազոտական աշխատանքները, 

միջառարկայական կապերը։ Ազգային ու համամարդկային արժեքներ ձևավորելու 

գործում  մեծ է Համլետ Միքայելյանի 7-9-րդ դասարանի հանրահաշվի դասագրքերի 

դերը։ Մաթեմատիկայի դասընթացում համարյա չկա կապ մաթեմատիկայի ու 

ռազմագիտության միջև։ Անհրաժեշտ եմ համարում մաթեմատիկայի դասընթացում 

ընդգրկել ռազմագիտության թեմաներով խնդիրներ։ 

Արժեքային համակարգը օգնում է՝ 

 Դառնալ ավելի համարձակ ու հասուն, ի մի բերել ուժերը, ունենալ 

իրատեսական նպատակ և իմացական գործունեության հնարավորություն 

 Ընկալել իրեն ավելի լիարժեք և գործնականում կիրառել ձեռք բերած 

գիտելիքները՝ հստակ գիտակցելով, թե որտեղ, ինչպես և ինչ նպատակով 

 Ձևավորում է միմյանց նկատմամբ հումանիստական վերաբերմունք, 

իրավունքների, պարտականությունների հարգում, ինքնահարգանք և 

բարիացակամություն: 

Այսպիսով՝ դասավանդման ընթացքում արժեքային համակարգի միջոցով 

ձևավորվում են պահանջվող որակներ սովորողների մեջ ձայնի լսելիության, սիրո 

մթնոլորտում, առանց պարտադրանքի և պատժի ձերբազատման պայմաններում: 

  



20 
 

Օգտագործված գրականություն 

1. Հ.Ս. Միքայելյան, Բարոյական արժեքները և մաթեմատիկայի ուսուցման 

գործընթացը. բարին, չարը, արդարությունը, Մաթեմատիկան դպրոցում, N3, 

2010: 

2. Հ.Ս. Միքայելյան, Մաթեմատիկական կրթության արժեքը, Մաթեմատիկան 

դպրոցում, N2, 2017: 

3. Հ.Ս. Միքայելյան, Երջանկությունը և մաթեմատիկական կրթությունը, 

Մաթեմատիկան դպրոցում, N2, 2010: 

4. Հ.Ս. Միքայելյան, Մաթեմատիկայի կրթական ներուժը և բարոյական 

արժեքները. Ազատություն, Մարդ և հասարակություն, Մաթեմատիկան 

դպրոցում N6, 2010: 

5. Միքայելյան Հ. Ս, Հանրահաշիվ 7,Հանրակրթական դպրոցի դասագիրք, 

Երևան, Էդիթ պրինտ, 2006  

6. Միքայելյան Հ. Ս, Հանրահաշիվ 8,Հանրակրթական դպրոցի դասագիրք, 

Երևան, Էդիթ պրինտ, 2007  

7. Միքայելյան Հ. Ս, Հանրահաշիվ 7,Հանրակրթական դպրոցի դասագիրք, 

Երևան, Էդիթ պրինտ, 2008  

 


